
Бир озюм къалдым эвде,
Акъылыма чокъ шей келе.
Не япайым? Не ишлейим?

Башымы эп къашыйым.



Бабам алды салондан
Яп-янъы бир араба.

Копот устюнде  яздым:
"Мен севем сени, баба!"

Къапуда да тырнадым
Балабан бир юречик!

Бабам корьсе, къуванар,
Башымдан мени сыйпар...



Легенге сув толдурып,
Аякъапларым ювдым!

Беяз гемилер ясап,
Леген ичине къойдым.

Ялдап кетинъ гемилер
Аякъкъапнен берабер!



Фырчынен боя алдым, 
Диварда ресим чыздым.
- Бу  беяз чагъалакълар,
Бу исе юксек дагьлар...

Бабам ресимни корьсе,
-Аферин, къызым,  айтар!



Сонъ азбаргъа мен чыкътым,
Топнен ойнамакъ истедим,
Топум тюшти къазангъа.
Мышыкъ къачты арангъа.

Чоюнгъа къум толдурдым,
Ондан боткъа пиширдим
Ве мышыкъкъа ашаттым.



Анамда антерлер чокъ,
Бири-биринден гузель!

Макъасны  кетирейим,
Бир антерни кесейим.

Оны байрамгъа киерим,
Достларыма корьсетерим!



Ёкъ,  мен ярамаз дегилим,
Мен тербиели  къызчыкъ!
Шакъа этмеге севем мен!
Кулюнъиз меннен азчыкъ!


